
Skýrsla stjórnar

Ný stjórn og nefndir voru kosnar á síðasta aðalfundi, sem haldinn var 26. nóvember 2014. Stjórn VÍK fyrir árið 2015, skipuðu Hrafnkell Sigtryggsson, Pálmar Pétursson, Pétur Smárason, Guðbjartur Stefánsson, Ólafur Þór Gíslason. Varamenn voru þeir Birgir Már Georgsson og Örn Sævar Hilmarsson. 
Lítið starf var í byrjun vetrar og rólegt fyrstu mánuðina. Skiptust stjórnarmenn á að fara upp í Bolaöldu um helgar og líta eftir svæðinu. 
Fjöldi félagsmanna stóð nokkurn veginn í stað á árinu. Núna eru skráðir félagsmenn VÍK tæplega 1200 en þar af eru margir óvirkir. Um það bil 100 manns greiddu félagsgjaldið 2015 sem er svipaður fjöldi og 2014. Í ár voru sendir út greiðsluseðlar vegna innheimtu félagsgjalda en heimtur af þeim voru undir væntingum og þarf greinilega að vinna talsvert í því að fá menn til að styðja klúbbinn af meiri krafti. 
Árskort að svæði félagsins kostaði 15.000 kr. (brautarkort og félagsgjald). Uþb. 70 kort seldust í ár á sem er svipaður fjöldi og á síðasta ári. 
Barna og unglingaæfingar voru haldnar í Reiðhöllinni í Víðidal sl. vetur. Voru þær mjög vel sóttar en allt frá 10 og upp í 30 krakkar mættu á æfingarnar. Í haust hefur reynst erfitt að bóka tíma í Reiðhöllinni en fyrsta æfing fór þó loks fram 22. nóvember síðastliðinn og við höfum loforð frá Fáki um tíma í desember og janúar. Eftir það er ólíklegt að hægt verði að fá æfingatíma vegna ásóknar hestamanna og annarra hópa sem fá forgang. 

Það hefur sýnt sig að æfingar innanhúss hafa gefist mjög vel og tækni þeirra krakka sem hafa sótt æfingarnar tekur miklum framförum. Það að fá tvo tíma til æfinga frá nóvember fram í janúar fyrir mótorhjólakrakka af öllu höfuðborgarsvæðið er engan veginn nóg ef sportið á að þróast í takt við tímann. Það er því löngu tímabært að félögin á höfuðborgarsvæðinu fari að taka sig saman og reisa hús þar sem verður hægt að hjóla á mótorhjólum allan ársins hring. 

Í sumar var ekki starfandi starfsmaður á Bolaöldusvæðinu. Þess í stað voru það þeir Pétur og Össi sem drógu vagninn svo um munaði. Þeir fengu í lið með sér Viggó Smára Pétursson og Odd Jarl Haraldsson sem unnu í tímavinnu við lagfæringar og viðhald á brautunum. 
Á Bolaöldusvæðinu var unnið af miklum krafti á árinu. Pétur og Össi tóku sig til strax í maí og settu niður metnaðarfullt plan um breytingar á brautinni sem var unnið eftir í maí. Í júní var brautin opnuð eftir breytingarnar sem þóttu mjög vel heppnaðar þó alltaf sé erfitt að gera öllum til hæfis. Klárlega er þó alltaf breyta og bæta og eftir smávægilegar lagfæringar virðist komin mjög góð sátt um brautina. 
Vökvunarkerfið kom ekki vel undan vetri og þurftum við að eyða miklum tíma og peningum í kerfið áður en það gat farið í gang. Keypt var ný aðaldæla og unnið í að bæta kerfið og gera það öflugra.
Robert Knasiak tók sig til og kláraði að útfæra svæði fyrir endurocrossæfingar við hliðina á startsvæðinu. Svæðið er einfalt og skemmtilegt með nokkrum vel útfærðum þrautum sem hafa fengið mjög góðar viðtökur.  
Í september var mikill hugur í mönnum og að frumkvæði Össa og Péturs voru lögð drög að nýrri braut á Bolaöldusvæðinu. Eftir miklar pælingar og gönguferðir um svæðið var ný 2 km löng braut lögð vestan við brautina sem nú er. Að hluta voru enduroslóðar breikkaðir og reynt að velja brautinni stað þar sem lítið bæri á henni í landslaginu. Eins var reynt nýta náttúrulegar hæðir og hóla og finna jarðveg þar sem mold var í aðalhlutverki. Í haust var klárað að forma brautina gróflega og í vetur mun hún fá að þéttast, frjósa og þiðna til skiptis þannig að hún verði sem best í vor. Þá hefst næsta skref við að koma henni í aksturshæft ástand. Það er vonandi að þetta framtak verði félaginu til framdráttar og auki aðsókn en með þessu hefur félagið til afnota tvær brautir í fullri stærð með sitthvoru efninu sem eykur fjölbreytnina svo um munar.
Í ár voru haldnar æfingar fyrir börn og unglinga á vegum félagsins í sumar og var þátttaka ágæt en um 30 krakkar á aldrinum 5 til 15 ára sóttu æfingarnar. Gunnlaugur Karlsson og Helgi Már Hrafnkelsson sáu um æfingarnar með aðstoð Pálmars, Össa og Pétur. Nokkrar krakkakeppnir voru haldnar og var góð aðsókn og mikil stemning á öllum keppnum enda grillaðar pulsur eða hamborgarar í boði Snæland eftir hverja keppni. Mjög gaman hefur verið að fylgjast með þessu starfi sem byggir vonandi upp sterkan iðkendahóp í motocrossi á næstu árum.  
Undanfarin ár hefur staðið yfir skipulagsvinna á Bolaöldusvæðinu þar sem VÍK hefur verið í samvinnu við Sveitarfélagið Ölfus og Ökukennarafélag Íslands. Hugmyndir ökukennara hafa snúist um að reisa ökugerði á svæðinu á milli Litlu kaffistofunnar og athafnasvæðis VÍK. Nú í október var aðal- og deiliskipulag svæðisins samþykkt og því verður spennandi að sjá hvort áætlanir ökukennara verði að veruleika. 

Keppnissumarið 2015 gekk prýðilega. Fyrsta endurokeppni sumarsins fór fram á Hellu 16.maí í annað skipti og var aðsókn ágæt enda svæðið einstakt. Keppnin er haldin í samstarfi við Flugbjörgunarsveitina á Hellu sem með leyfi landeiganda fær greiddan veglegan styrk fyrir daginn. Sveitin stendur í ströngu við undirbúning keppninnar með okkur og sinnir gæslu og frágangi á keppnisdag og er samstarfið mjög gott. 
Skráning í Klausturskeppnina hófst 8. apríl en keppnin var svo haldin 30. maí í landi Ásgarðs. Undirbúningur gekk mjög vel þó Kjartan hefði ákveðið að viðbeinsbrjóta sig þetta árið. Efni í nýjar stikur var sótt til Vegagerðarinnar en eftir að búið var að saga vegagerðarstikurnar niður var auðvelt að reka þær niður. Nýju stikurnar eru sveigjanlegri og sjást mun betur. Aðsóknin í keppnina varð um 230 manns og hefði mátt vera aðeins meiri en að öðru leiti tókst keppnin mjög vel. 
Tveir nýir kaflar settu skemmtilegan fíling í brautina að auki, sérstaklega “kálgarðurinn” þar sem brautin fór upp og niður sendnar hæðir þar sem djúpir battar mynduðust með mögnuðu gripi á milli, bara gaman. Brautin var keyrð “öfug” í ár eða réttsælis annað árið í röð sem er skemmtileg tilbreyting en við munum væntanlega keyra réttan hring á næsta ári.
Guðbjartur Magnússon og Gunnlaugur Karlsson sigruðu heildarkeppnina með flottum akstri en þeir fóru heila 16 hringi á 6 klukkustundum og 5 mínútum. Járnkallinn í ár vann Aron Berg Pálsson sem keyrði 12 hringi samtals. 

Félagið afhenti Foreldrafélagi grunnskólans á Klaustri 100.000 kr. styrk til kaupa á leiktækjum. RedBull á Íslandi og Ölgerðin fá kærar þakkir fyrir samstarfið en veitingar eftir keppni voru í boði þeirra auk Snælands og Pétur Smárasonar sem gáfu keppendum og öðrum gestum hamborgara að keppni lokinni sem setti frábæran endapunkt á mótið. Smári Kristjánsson fær góðar þakkir fyrir sinn þátt í glæsilegum verðlaunagripum. Stórfjölskyldan á Ásgarði fær svo á að sjálfsögðu einstakar þakkir fyrir að taka svona vel á móti okkur öllum og leyfa okkur að halda keppnina í bakgarðinum hjá sér með slíkum glæsibrag. Það er hreint ekki sjálfgefið og ómetanlegt að fá svona móttökur og samstarf.
Keppnin 2016 mun fara fram laugardaginn 28. maí. 

Síðasta umferð Íslandsmótsins í motocrossi var haldin í Bolaöldu 4. september í ágætum aðstæðum. Brautin var í prýðilegu standi á keppnisdag og keppnin heppnaðist mjög vel þrátt fyrir hressilega rigningu annað slagið. Sölvi Borgar Sveinsson varð Íslandsmeistari í MXOpen en hann sigraði þrjár keppnir af fimm í motocrossinu í sumar.
Fjármál félagsins gengu þokkalega í ár, velta félagsins minnkar lítillega á milli ára en kostnaður er lægri en tekjur og félagið er því rekið með hagnaði í ár. Á gjaldahliðinni munar mestu að kostnaður vegna starfsmanna var lítill sem enginn en á móti kemur að talsverður kostnaður varð af breytingum á brautum og viðhaldi á vökvunarkerfinu. Í haust styrkti MSÍ klúbbinn um 700.000 kr. vegna keppnishalds sumarsins auk þess sem MSÍ lagði félaginu til styrk vegna æfinga í Reiðhöllinni í vetur. Þessir styrkir munu klárlega hjálpa til í rekstrinum á næsta ári.
Ég mun nú hætta störfum sem formaður félagsins og nýir menn taka við. Ég var valinn til formennsku árið 2004 og þetta eru því orðin 11 ár sem ég hef unnið fyrir Vélhjólaíþróttaklúbbinn. Þetta hefur hreint út sagt verið frábær tími og ég hef eignast marga mjög góða vini og kunningja á þessum tíma. Það hefur verið frábær skóli og skemmtileg reynsla að vinna með öllum þessum fjölda manns í uppbyggingu á sportinu og það er ótrúlega margt sem hefur breyst á þessum árum. Félög og brautir hafa sprottið upp um allt land, Bolaöldusvæðið hefur byggst upp, Klausturskeppnin hefur þróast frábærlega auk þess sem allt keppnishald og umgjörð þess hefur þróast gríðarlega og fleira sem yrði of langt að telja upp. 
Eins og kunnugt er tók ég við formannsstarfinu hjá MSÍ á dögunum þannig ég verð því viðloðandi sportið eftir sem áður þó það verði með öðrum hætti. Ég vil því að lokum nota tækifærið og þakka öllum stjórnarmönnum fyrr og síðar kærlega fyrir samstarfið og félagsmönnum öllum fyrir að hafa leyft mér að lafa svona lengi sem formaður klúbbsins.
Að síðustu vil ég þakka stjórn VÍK fyrir vel unnin störf. Sömuleiðis þakka ég öllum sem lögðu félaginu lið á árinu fyrir þeirra störf.

Takk fyrir.

